CYD- GRŴP CRAFFU Y PARCIAU CENEDLAETHOL AR YR ECONOMI
11 Mawrth 2015

Yn Bresennol:

Cynrychiolwyr Awdurdod Parc Cenedlaethol Arfordir Penfro:

Aelodau:
Mrs G Hayward (Cadeirydd), Cynghorwyr DGM James, B Kilmister ac RM Lewis a Mr AE Sangster.

Swyddogion:
Mr T Jones, Prif Weithredwr.

Cynrychiolydd Awdurdod Parc Cenedlaethol Eryri:

Aelod:
Cynghorydd A Gruffydd, 

(Swyddfa’r APC, Parc Llanion, Doc Penfro: 10.00am – 12.35pm a 12.55pm – 3.50p.m.)
1.
Ymddiheuriadau 
Nid oedd unrhyw ymddiheuriad am absenoldeb.

2.
Datgan Buddiannau 
Ni ddatganwyd unrhyw fuddiant.

3.
Cofnodion
Cyflwynwyd cofnodion y cyfarfod a gynhaliwyd ar y 30ain o Ionawr 2015 i’w cadarnhau a’u llofnodi.

CYTUNWYD i gadarnhau a llofnodi cofnodion y cyfarfod a gynhaliwyd ar y 30ain o Ionawr 2015.

4.
Trefniadau Holi Cwestiynau 
Atgoffodd y Cadeirydd yr Aelodau bod rhestr o gwestiynau a awgrymwyd wedi’i dosbarthu i'r Pwyllgor a bod y rhestr hefyd wedi’i hanfon at y rhai a wahoddwyd i roi tystiolaeth i'w helpu gyda’i gwaith paratoi.  Trafododd yr Aelodau pwy fyddai'n gofyn pob cwestiwn ac ym mha drefn y gofynnir y cwestiynau.

5.
Cyflwyniadau a Thystiolaeth 
a) 
Ms Martina Dunne, Pennaeth Cyfarwyddo, a Mr Gary Meopham, Swyddog Ystadau, APC Arfordir Penfro 
Estynnodd y Cadeirydd groeso i’r grŵp cyntaf i gyflwyno tystiolaeth i’r Pwyllgor. Eglurodd Mr Meopham fel Swyddog Ystadau mai ei gyfrifoldeb craidd oedd rheoli portffolio eiddo'r Awdurdod, fodd bynnag, roedd hyn weithiau yn cynnwys gweithgaredd economaidd.  Roedd y rhan fwyaf o'r portffolio yn cael ei gynnal ar gyfer amcanion cadwraeth, fodd bynnag, pan oedd cyfleoedd economaidd yn codi, roedd yr Awdurdod yn ceisio achub ar y cyfle i fanteisio ar y cyfleoedd hynny.  Yn anffodus nid oedd digon o amser i ofyn cwestiynau i Mr Meopham, a gofynnwyd iddo ddychwelyd ar ddiwedd y dydd (a chyfeirir at hyn yng Nghofnod 5e).
Rhoddodd Ms Dunne gyflwyniad oedd yn canolbwyntio ar Reoli Datblygu a'r Cynllun Datblygu Lleol a’r modd y mae ceisiadau cynllunio yn effeithio ar ddatblygu economaidd yn y Parc Cenedlaethol.  

Y pwyntiau a godwyd yn y sesiwn gyda Ms Dunne oedd fel a ganlyn:

· Roedd ‘Rhoi Gwerth ar Barciau Cenedlaethol Cymru’ (Medi 2013) yn nodi bod 1,390 o unedau busnes ym Mharc Cenedlaethol Arfordir Penfro yn cyflogi 7,000 o bobl, a bod amgylchedd y Parc Cenedlaethol yn cynnal 3,532 o'r swyddi hyn yn uniongyrchol a 529 arall yn anuniongyrchol.
· Ar gyfartaledd roedd busnesau ym Mharciau Cenedlaethol Cymru yn cyflogi 15.06 o bobl, oedd yn is na chyfartaledd Cymru o 26.92. 
· Roedd y lefel o gyflogaeth yn y Parciau Cenedlaethol yn debyg i'r lefel yng ngweddill Cymru. 
· Y cyfartaledd Gwerth Ychwanegol Gros (GVA) / poblogaeth ar gyfer y Parciau Cenedlaethol yng Nghymru oedd tua £7,000, oedd yn is na gweddill Cymru lle'r oedd mwy o gyfleoedd cyflogaeth uwch.  

· Awgrymwyd mai’r rhesymau dros y ffigurau hyn yn ôl pob tebyg oedd bod y Parciau Cenedlaethol yn cynnwys busnesau gwledig amrywiol mewn sectorau sy'n gysylltiedig â thwristiaeth.  Roedd llawer o'r busnesau yn rhai llai ac roedd diffyg gweithgynhyrchu, ond roedd llawer o fusnesau hunangyflogedig a busnesau ffordd o fyw.

· Roedd Cyngor Sir Penfro wedi comisiynu arolwg busnes ymhlith sampl o fusnesau yn 2012 oedd wedi amlygu bod hyder busnesau yn gymharol uchel at y dyfodol ond ymhlith y rhwystrau i dwf oedd difaterwch o fewn yr economi, trethi busnes uchel, cystadleuaeth gan fusnesau mwy o faint a natur dymhorol y busnesau. 
· Roedd y rhan fwyaf o'r ymatebion i gwestiwn ynghylch y cymorth sydd ar gael i fusnesau yn dweud nad oedd unrhyw gymorth ar gael iddynt, sef ymateb oedd yn peri gryn bryder i’r swyddogion, ac mai’r rheswm am yr ymateb hwn o bosibl oedd nad oedd pobl busnes hunangyflogedig yn ymwybodol o'r rhwydwaith cyngor oedd ar gael.

· Roedd 7% o’r busnesau wedi ateb bod angen adeiladau mwy o faint arnynt, fodd bynnag, nid oedd unrhyw gyngor penodol ar leoliadau gan fod yr arolwg yn cynnwys busnesau yn Sir Benfro yn gyffredinol.

· Y canllaw wrth ysgrifennu’r CDLl oedd Cynllun Gofodol Cymru.  Roedd tri ffocws strategol lle byddai'r buddsoddiad yn yr ardal yn y dyfodol yn cael ei ganoli - yn yr Aber/Hwlffordd, Abergwaun a Chaerfyrddin.  Hefyd canolfannau gwledig yn y Parc Cenedlaethol yn Nhrefdraeth, Tyddewi, Dinbych-y-pysgod a Saundersfoot.  Roedd angen i safleoedd cyflogaeth strategol gael eu canoli mewn canolfannau mwy o faint, ac ynni adnewyddadwy yn ardal dyfrffordd Aberdaugleddau.  Hefyd roedd angen ymestyn y tymor twristiaeth/hamdden a gwella ansawdd y ddarpariaeth.

· Diagram Allweddol o CDLl Cyngor Sir Penfro (CSP) oedd yn dangos sut oedd y Cynllun Gofodol yn trosi i bolisïau'r CDLl.  Roedd y diagram hwn yn dangos canolfannau yn CSP ac yn y Parc Cenedlaethol.  Roedd cyflogaeth bellach yn dderbyniol o fewn neu'n gyfagos i ffiniau aneddiadau ac na fyddai unrhyw ddyraniadau penodol.

· Ceisiadau cynllunio – roedd canfyddiad bod yr Awdurdod yn gwrthod popeth.  Mewn gwirionedd, yn 2012/13 roedd 84% o geisiadau masnachol neu fusnes wedi cael eu cymeradwyo.  Roedd diweddariad ar yr ystadegau ar gyfer 2013/14 yn dangos bod 92% o geisiadau wedi’u cymeradwyo.  Cafodd llai o dyrbinau eu cymeradwyo, fodd bynnag, nid oedd hyn yn syndod gan fod llai o gyfleoedd i dyrbinau gydweddu o fewn y dirwedd, yn enwedig pan oedd yr effaith gronnol yn cael ei ystyried.
· Y rhesymau dros wrthod cais fel arfer oedd y manylion: Lleoliad, graddfa, dyluniad, gofynion manwl, amwynder defnydd cyfagos.
· Gwaith cyfredol i ddiweddaru'r papurau cefndir ar gyflogaeth fel rhan o adolygiad y CDLl (cyflwynwyd dogfen yn y cyfarfod). 
· Yn aros am ganllawiau terfynol gan Lywodraeth Cymru ar Adolygiadau Tir Cyflogaeth.  Roedd yr Awdurdod yn gweithio gyda Chyngor Sir Penfro i baratoi’r elfen arolwg lleol fel rhagflaenydd i'r Adolygiad.
· Roedd Polisi Cynllunio Cymru a ddiweddarwyd yn ychwanegu ystyriaeth ar gyfer safle cyfagos i anheddiad, yn hytrach na dim ond o fewn anheddiad.  Byddai hyn yn ystyriaeth berthnasol mewn unrhyw gais cynllunio.  Gallai’r cyfryw safleoedd fod yn rhai sylweddol - hyd at 2ha – a rhaid fyddai ystyried yr effeithiau ar y dirwedd.
· Materion eraill i'w hystyried fel rhan o'r adolygiad o’r CDLl oedd y cysylltiadau ar y tir (gan gynnwys capasiti’r grid) ar gyfer datblygiadau ar y môr; ffermydd llaeth anferthol (adeiladau mawr o fewn y dirwedd) / lagwnau slyri; a safleoedd a ddyrannwyd nad ydynt yn cyflwyno cais cynllunio. (Roedd y ddogfen a ddosbarthwyd yn dangos y sefyllfa bresennol o ran y dyraniadau yn y CDLl.)
· Roedd y Cynllun Gofodol yn dal i osod y cyd-destun strategol ar gyfer Cynllun yr Awdurdod drwy ddeddfwriaeth, er gwaethaf y sôn am Ardaloedd Menter a Dinas Ranbarthau gan wleidyddion.  
· Roedd Ms Dunne o'r farn bod polisïau'r Awdurdod yn cynnwys digon o hyblygrwydd i ymdopi â chanllawiau neu fentrau newydd Llywodraeth Cymru, fodd bynnag roedd oedi bob amser cyn cynhyrchu’r cyfryw ganllawiau.

· Ar hyn o bryd nid oedd gan yr Awdurdod yr arbenigedd na'r adnoddau i roi cyngor ar ddatblygu economaidd ac eithrio drwy rôl cynllunio.  Fodd bynnag, roedd yr Awdurdod yn cysylltu ac yn gweithio mewn partneriaeth â Chyngor Sir Penfro oedd yn darparu’r rôl honno.

· Nid oedd unrhyw amserlen ar gyfer cyhoeddi canllawiau Llywodraeth Cymru ar yr Adolygiad o Dir Cyflogaeth, ac roedd yr Awdurdod yn gweithio ar y cyd gyda Chyngor Sir Penfro gan ddefnyddio'r fethodoleg ddrafft yr oedd Llywodraeth Cymru wedi’i darparu.  Barnwyd mai polisïau yn seiliedig ar feini prawf oedd y ffordd ymlaen yn hytrach na dyraniadau gan mai cyllid cyfyngedig oedd ar gael i ddarparu safleoedd.

· Gellid ailwampio gwefan yr Awdurdod i hyrwyddo’r modd y mae’r Awdurdod yn ymateb i gyfleoedd cyflogaeth, a gellid rhoi cysylltiadau i swyddogion cymorth busnes CSP.

· Cymerwyd tlodi ardaloedd gwledig i ystyriaeth, fel un o nifer o faterion, wrth ysgrifennu polisïau, drwy arfarniad cynaliadwyedd y CDLl
· Byddai'r rhai oedd yn gofyn am unedau diwydiannol yn cael eu cyfeirio yn gyntaf at y rhai oedd eisoes wedi’u hadeiladu.  Roedd problem gyda chyllido dyraniadau naill ai yn y Parc Cenedlaethol neu y tu allan i'r Parc, fodd bynnag, roedd y swyddogion yn hyderus y byddai CSP yn gwneud pobl yn ymwybodol o'r dyraniadau yn y Parc Cenedlaethol gan fod CSP wedi gofyn i'r dyraniadau gael eu gwneud.

· Mynegwyd gair o rybudd ynghylch y Byrddau Rheoli Datblygu Strategol arfaethedig gan fod y swyddogion o’r farn bod y Parc Cenedlaethol mewn gwell sefyllfa i allu cynllunio ar gyfer ei ardal ei hun.

· Roedd y swyddogion o'r farn, ar ôl gwneud y Cynllun Datblygu Unedol ar y cyd a Chynllun Datblygu Lleol ar gyfer y Parc Cenedlaethol yn unig, bod cynlluniau unigol yn fwy defnyddiol.  O ran y CDU ar y cyd, roedd angen parhaus i esbonio i bobl bod rhai polisïau yn berthnasol yn unig i’r Parc Cenedlaethol ac eraill i CSP yn unig.  Er ei bod yn bwysig i gydweithio a chyfathrebu o ran y strategaeth, ystyriwyd bod y CDLl presennol yn rhoi gwell cyfle i ymgysylltu.

· Gallai fod cyfleoedd ar gyfer secondiad o Gyngor Sir Penfro er mwyn rhoi cyfle i swyddogion datblygu economaidd gael persbectif ehangach ynglŷn â gwaith y Parc Cenedlaethol.

· Gwnaed llawer o waith gan CSP o ran ychwanegu gwerth yn y diwydiant bwyd - roedd yna weledigaeth - roedd llawer o wyliau bwyd yn denu nifer fawr o fynychwyr, ac roedd cynnig bod rhan o ystâd ddiwydiannol Llwynhelyg yn dod yn emporiwm bwyd.
· Roedd arolygon o’r ymgeiswyr i'r broses Rheoli Datblygu wedi eu cynnal, a byddai'r canlyniadau ar gael i’r Aelodau; digon posibl y bydd y canlyniadau hyn yn rhoi gwybodaeth ar p'un a yw microfusnesau angen cymorth i ehangu.
· Os oedd y ddyletswydd economaidd yn rhan o ddibenion y Parc Cenedlaethol gallai wneud gwahaniaeth sylfaenol i'r Cynllun Datblygu Lleol, yn dibynnu ar sut fyddai’r cyfryw ddiben yn cael ei eirio.

· Roedd yr Aelodau ar ddeall bod rhestr aros am unedau diwydiannol yng ngogledd y Sir, a holwyd pam nad oedd CSP yn gwneud mwy i fynd i'r afael â hynny; cytunodd y swyddogion i roi dadansoddiad o’r unedau sydd ar gael yn y Parc Cenedlaethol fesul ardal.

· Tynnwyd sylw at y ffaith nad yw pob uned ddiwydiannol yn cael eu defnyddio at y diben hwnnw, roedd un uned yn Nhrefdraeth, er enghraifft, yn cael ei defnyddio ar gyfer storio.

· Byddai angen tystiolaeth cyn i'r Awdurdod newid ei ffocws i fynd ati’n frwd i annog mwy o fusnesau.  Ar hyn o bryd roedd y gwaith yn adweithiol i raddau helaeth.
· Roedd yr adroddiad blynyddol ar fonitro’r CDLl yn edrych ar geisiadau a gymeradwywyd yn groes i argymhelliad swyddogion. Roedd y niferoedd yn isel ar hyn o bryd, fodd bynnag, cydnabyddwyd bod yr hawl i wneud y cyfryw benderfyniadau yn sylfaenol i'r broses ddemocrataidd.  
b)
Kate McEvoy, Catalog The Real Seed a David Lewis, Ystâd Castell Hean, Saundersfoot
Wrth groesawu Ms McEvoy a Mr Lewis, cyflwynodd y Pwyllgor eu hunain yn gyntaf.  
 
Esboniodd Ms McEvoy ei bod yn sylfaenydd ac yn Gyfarwyddwr y Catalog The Real Seed oedd yn tyfu ac yn cyflenwi hadau llysiau i arddwyr cartref.  Roedd y cwmni wedi dechrau yn 1998 ac wedi cael eu canolfan yn Sir Benfro ers 2004; roedd y cwmni yn tyfu'n raddol ac roedd y trosiant yn 2013/14 yn £366,000.  Roedd y cwmni yn cyflogi chwech o bobl mewn gwaith maes, gwaith swyddfa a phacio hadau.  Roedd yn gweithredu o swyddfa yn Nhrefdraeth ac yn berchen ar 6 erw o dir y tu allan i'r dref.  Roedd y cwmni, oedd yn gwmni ar raddfa fach ac yn organig, yn cael ei ystyried yn rhanddeiliad allweddol gan Lywodraeth Cymru fel un o ddim ond pedwar cwmni sy’n cynhyrchu hadau a gynlluniwyd ar gyfer tyfu yn hinsawdd Cymru.  Roedd y cwmni yn ceisio bod yn amgylcheddol gyfeillgar ac erbyn hyn mae’n gwerthu yn gyfan gwbl drwy ei gatalog ar-lein, er bod nifer o hen gatalogau wedi’u dosbarthu i'r Pwyllgor er gwybodaeth.  
Gan droi at y cwestiynau a ofynnwyd yn y llythyr gwahoddiad, rhoddodd Ms McEvoy yr atebion canlynol:

· Nid oedd unrhyw fanteision amlwg i weithredu busnes yn y Parc Cenedlaethol, ac mewn gwirionedd, o safbwynt busnes, nid oedd yn fanteisiol - a byddai'n cynghori pobl eraill i leoli eu busnes y tu allan i’r Parc.  Roedd yn hawdd recriwtio a chadw staff gan fod y cwmni yn cynnig cyflogau da ac roedd llawer o ddiweithdra yn yr ardal.
· Y brif broblem oedd ymagwedd amheus a rhwystrol o ran cynllunio.  Credai y byddai ei chais am ysgubor fach draddodiadol a thwnelau polythen wedi cael caniatâd datblygu y tu allan i ardal y Parc.  Roedd wedi gweld bod y broses gynllunio yn araf a’i bod yn amhosibl cael adborth, yn enwedig drwy'r broses cyn ymgeisio.  Fel busnes hadau rheoledig roeddent yn gweithio'n agos gyda DEFRA ac yn teimlo bod llawer mwy gydweithredu rhyngddynt.  Lle'r oedd anghytundeb, roedd y sefyllfa yn cael ei rhoi yn ysgrifenedig gan lwyddo i ddod i gyfaddawd.  Nid oedd unrhyw ansicrwydd.
· Hefyd roedd parhau i orfod cyflwyno amrywiadau ar gyfer mân waith yn broblem – roedd hyn i gyd yn cymryd amser, ac roedd amser yn costi gan fod gwaith i'w wneud.  Ymddangosai nad oedd swyddogion yn deall hynny.

· Roedd angen i’r drefn o weithredu a’r diwylliant newid, yn hytrach na’r polisïau eu hunain.  Fodd bynnag, roedd polisïau yn canolbwyntio ar dwristiaeth ac amaethyddiaeth, gyda llai o ddealltwriaeth o fusnesau arbenigol.

· Roedd gwybodaeth glir a sicrwydd yn gwbl hanfodol.

Cyflwynodd Mr Lewis wedyn y gwaith a wneir ar Ystâd Castell Hean.  Roedd hon yn ystâd wledig draddodiadol ar dir o amgylch y pentref arfordirol Saundersfoot oedd wedi bod yn berchen i’r un teulu ers 1897.  Ar y cyfan, roedd o blaid y Parc Cenedlaethol ac roedd ei dad-cu wedi bod yn lladmerydd brwd dros greu Parciau Cenedlaethol. Cyfanswm arwynebedd y tir oedd 1,250 o erwau ac roedd yn cwmpasu ystod amrywiol o fusnesau:
· Parc Gwyliau Fferm Scar - parc carafanau gwyliau sefydlog mawr mewn lleoliad ardderchog ar gyrion pentref Saundersfoot o fewn pellter cerdded i'r traeth, siopau a thafarndai.  
· Coedwigoedd a biodanwydd - 350 o erwau o blanhigfeydd a choetiroedd a reolir, prosesu coed tân ac adwerthu a system gwresogi ardal gan sglodion pren tanio yn gwasanaethu Castell Hean, adeiladau’r ystâd a bythynnod sydd i’w comisiynu fis Mehefin 2015.
· Y fuches 'Hean' o wartheg Henffordd pedigri - a sefydlwyd yn ddiweddar gyda’r nod o gynhyrchu cig eidion o’r safon uchaf ar gyfer safleoedd gwerthu lleol. 
· Tŷ Netherwood - Maenordy rhestredig adfeiliedig gradd 2, a ddefnyddiwyd tan yn ddiweddar fel ysgol breswyl breifat ond sydd â chaniatâd cynllunio i’w addasu yn eiddo gwyliau unigryw 15 ystafell wely.  Nid oedd unrhyw waith yn cael ei wneud ar y prosiect ar hyn o bryd hyd nes bod amser ac arian ar gael.
· Portffolio helaeth o eiddo ar osod: 60 o Fythynnod, 3 Fferm, 5 Parc Carafanau a 3 eiddo Lletygarwch ac Arlwyo 
· Canolfan Traeth Coppet Hall –  cwblhawyd y prosiect hwn fis Mai 2014 ac roedd yn cynnwys toiledau cyhoeddus ac ystafelloedd newid, Bwyty 'Coast', llogi offer chwaraeon dŵr a chanolfan adwerthu, ciosg hufen Iâ a byrbrydau a murlun ar hanes lleol.
Roedd ganddo farn wahanol o'r broses gynllunio.  Roedd yr ystâd wedi gwneud nifer o geisiadau cynllunio - 25 yn y saith neu wyth mlynedd diwethaf, ac roedd tri ohonynt yn ddatblygiadau ar raddfa fawr, ac roedd ganddo berthynas dda gyda’r swyddogion.  Roedd yn cytuno y gellid gwneud gwelliannau i'r broses ac yn teimlo y gellid ennill llawer drwy gynyddu dealltwriaeth grwpiau busnes o’r system gynllunio drwy ddefnyddio fforymau gyda swyddogion.  Byddai hyn yn gwella’r canfyddiad o’r broses gynllunio a thrwy hynny yn gwella’r canfyddiad o’r Parc Cenedlaethol.
Mewn sesiwn holi ar y cyd, gwnaed y pwyntiau canlynol gan Ms McEvoy a Mr Lewis:

· Nid oedd gan y naill na’r llall unrhyw faterion arwyddocaol ynglŷn â pholisïau’r Parc Cenedlaethol, ond yn hytrach ynglŷn â’r modd yr oedd y polisïau yn cael eu gweithredu.
· Awgrymwyd y gellid cael mwy o addysgu’r gymuned fusnes ynglŷn â materion cynllunio.
· Roedd prosiectau ar raddfa fach yn cael eu hystyried yn ddatblygiadau mawr yn y Parc Cenedlaethol ac roedd hyn yn arwain at gostau ychwanegol.  Fel enghraifft yn ddiweddar, roedd safle amlwg, agored â llawer o gyfyngiadau wedi gorfod talu ffioedd proffesiynol ychydig yn brin o £100,000 (tua 5% o gyfanswm cost y prosiect) ac nid oedd unrhyw sicrwydd o gael caniatâd ar ddiwedd y broses hon.  Cydnabyddwyd bod caniatâd cynllunio yn fuddsoddiad, fodd bynnag, roedd angen elfen o sicrwydd cyn gwario symiau mawr fel hyn.

· Ystyriwyd bod diffyg ymddiriedaeth yn y broses gynllunio (y byddai ymgeiswyr yn defnyddio adeilad ar gyfer y dibenion a gwneud cais amdano), diffyg sicrwydd yn y canlyniad, ac roedd cyfathrebu yn gostus iawn.  Roedd hyn yn gwneud i rai busnesau beidio â ffwdanu.

· Roedd ffocws ar dwristiaeth, fodd bynnag roedd swyddi gydol y flwyddyn yn bwysig.

· Llongyfarchwyd yr Awdurdod ar y camau a gymerwyd ganddo i adolygu ei bolisi ar dai fforddiadwy.  Cytunwyd nad oedd gormodedd o dai yn ddymunol, ond roedd angen tai ar y farchnad i dalu am dai fforddiadwy - datblygwyr ar raddfa fawr.

· Roedd ffermio a thwristiaeth yn sbardunwyr economaidd allweddol.  Roedd angen i ffermydd llaeth ehangu neu byddent yn rhoi'r gorau i ffermio.  Barnwyd bod lle i swyddogion cynllunio siarad gyda ffermwyr i ddatrys materion - roedd angen mwy o ryngweithio.

· Roedd diffyg dealltwriaeth ymhlith swyddogion o fusnesau amaethyddol arbenigol - roedd yn anodd i fusnesau garddwriaeth arddangos hyfywedd ariannol gan nad oedd fawr o brofiad ohonynt.
· Roedd llwybr yr arfordir yn cael ei reoli'n dda ac roedd hyn yn beth da i farchnata busnesau.  Hefyd barnwyd bod defnydd yr Awdurdod o gyfryngau cymdeithasol i ail-drydaru digwyddiadau yn ddefnyddiol.  Hefyd cafwyd profiadau da o ran gwaith y Parcmyn ac o ran arwyddion.

· Gan fod llawer o fusnesau yn delio â CSP ar gyfer elfennau eraill, byddai mewn rhai ffyrdd yn haws i ddelio â hwy mewn perthynas â chynllunio, er bod yr angen am bolisïau gwahanol ar gyfer y Parc yn cael ei gydnabod.

· Ystyriwyd bod y brand Parc Cenedlaethol yn ddefnyddiol ond nid yn hanfodol i un o'r busnesau, ac yn ddibwys i'r llall.

· Ystyriwyd bod y ddyletswydd i geisio meithrin lles economaidd a chymdeithasol y cymunedau sy'n byw yn y Parc yr un mor bwysig â'r ddau ddiben presennol os dymunir cael Parc Cenedlaethol llewyrchus.  Nid oedd y dirwedd yn wyllt nac yn wag, ond roedd wedi’i fowldio gan bobl dros filoedd o flynyddoedd ac roedd yn parhau i esblygu - ni ellir cadw’r dirwedd yn ddigyfnewid.

· Barnwyd bod staff cynllunio yn deall busnesau prif ffrwd, ond mai ond elfen o ymwybyddiaeth fasnachol oedd ganddynt.  Hefyd roedd angen i’r Aelodau sylweddoli cost, er enghraifft, ei gwneud yn ofynnol i wneud gwaith tirweddu ychwanegol.

· Barnwyd nad oedd y gwasanaeth cyn-ymgeisio yn cyflawni'r hyn yr oedd wedi’i fwriadu ei wneud.  Barnwyd bod y syniad o godi tâl am y gwasanaeth yn ddiddorol, ond roedd yn bwysig nad oedd y cyngor yn newid rhwng cyn-ymgeisio a’r cais cynllunio.  Hefyd, bod y cyngor hwnnw yn cael ei roi mewn modd amserol. 
· Barnwyd mai’r rhwystr mwyaf yn ôl pob tebyg i ehangu oedd cynllunio, fodd bynnag, gwnaed y pwynt nad yw pob busnes yn awyddus i ehangu, oherwydd ystyriaethau eraill.

· Cefnogwyd awgrym y Gweinidog o sefydlu Byrddau Cynllunio sy'n cynnwys swyddogion proffesiynol (penseiri, cynllunwyr, ac ati) yn ogystal â chynrychiolaeth leol.

· Ar gyfer ceisiadau mawr, awgrymwyd bod swyddogion cynllunio yn rhan o'r tîm prosiect, yn mynychu eu cyfarfodydd misol er mwyn rhoi mwy o ddealltwriaeth o'r broses a'r polisïau i bob ochr.  Hefyd bod ceisiadau o'r fath yn cael 30 munud i roi cyflwyniad i'r Pwyllgor cyn gwneud unrhyw benderfyniad, a hawl i ymateb i gywiro gwybodaeth ffeithiol.

c)
Mr Huw Pendleton, Cymdeithas Parciau Gwyliau a Pharciau Cartrefi Prydain a Mr Chris Osborne, Cynghrair Twristiaeth Cymru 
Wrth gyflwyno ei hun i'r Pwyllgor, dywedodd Mr Osborne ei fod yn gwisgo nifer o hetiau gan ei fod yn rhedeg Gwesty’r Fourcroft yn Ninbych-y-pysgod, yn Llywydd Siambr Fasnach Dinbych-y-pysgod, yn un o sylfaenwyr Twristiaeth Sir Benfro ac yn Llywydd Cynghrair Twristiaeth Cymru (oedd yn cynrychioli rhyw 8,000 o fusnesau twristiaeth).  Ychwanegodd bod ganddo ddylanwad gyda Llywodraeth Cymru a Croeso Cymru a’i fod yn ddylanwadwr brwd mewn deddfwriaeth a pholisi'r llywodraeth pan ganiateir hynny.

Dywedodd Mr Pendleton ei fod yn Is-lywydd a Chyfarwyddwr Gorllewin Cymru o Gymdeithas Parciau Gwyliau a Pharciau Cartrefi Prydain, yn Gyfarwyddwr Cynghrair Twristiaeth Cymru ac yn Gadeirydd Fforwm Carafanau a Gwersylla Cymru.  Roedd yn berchen ar dri parc carafanau yn Sir Benfro, oedd â throsiant o £3.5 miliwn.

Roedd gan Gymdeithas Parciau Gwyliau a Pharciau Cartrefi Prydain 877 o aelodau, gyda 385,000 o leiniau ar draws y Deyrnas Unedig (54,000 yng Nghymru).  Roedd 250 o Barciau yng Nghymru gyda 71,000 o leoedd gwely.  Roedd yr effaith economaidd i Gymru yn rhyw £317 miliwn y flwyddyn.  Roedd y Gymdeithas yn gyfrwng i roi llais i’r diwydiant Parciau er mwyn sicrhau bod ystyriaeth lawn yn cael ei chymryd o gyfraniad y Gymdeithas i'r diwydiant twristiaeth pan ystyrir gwneud newidiadau i ddeddfwriaeth preswyl.  Hefyd roedd y Gymdeithas yn rhoi arweiniad a chyngor i bawb yn y diwydiant.

Mewn sesiwn holi ar y cyd, cododd Mr Osborne a Mr Pendleton y materion canlynol:

· O safbwynt y diwydiant, rhaid oedd gwarchod harddwch ac isadeiledd y Parc Cenedlaethol, ond hefyd rhaid oedd cymryd i ystyriaeth anghenion y diwydiant i gystadlu â gwledydd tramor.

· Nid oedd angen llond trol o ddeddfwriaeth cynllunio newydd; dylid cadw’r elfen gwyliau, ac nid parciau gwyliau i breswylio gydol y flwyddyn.

· Roedd angen cael amrywiaeth o lety boed yn barciau carafanau, gwestai, llefydd gwely a brecwast, llety hunanarlwyo, pebyll crwyn, ac ati. Roedd gofyn i dwristiaeth weithio gyda'i gilydd.
· Roedd disgwyliadau cwsmeriaid yn newid yn barhaus ac roedd angen rhagori ar y disgwyliadau hynny.  Roedd y Parciau Cenedlaethol â rôl ddilys mewn gwarchod yr amgylchedd a pharhau’r "stori treftadaeth", ond nid os yw'n cyfyngu ar dwristiaeth.  Roedd angen dod o hyd i gydbwysedd.

· Dylai dibenion yr Awdurdod Parc Cenedlaethol gynnwys yr amgylchedd ariannol cynaliadwy yn ogystal.  Nid oedd y ddyletswydd economaidd-gymdeithasol mor rymus ag y gallai fod; dylai gynnwys cynaliadwyedd economaidd sydd â’r un pwysau â'r ddau ddiben.

· Roedd angen i'r Parc Cenedlaethol fod yn amgylchedd byw a gweithio.  Er mor hardd yw’r dirwedd naturiol, roedd hefyd angen mwy o atyniadau / cyfraniadau i gyflogaeth.  Roedd ffermio yn chwarae rhan enfawr yn economi sir Benfro, ac os yw fferm fawr yn methu, byddai'n cael effaith fawr ar y gymuned.  Roedd yr un peth yn wir am dwristiaeth, ac ni ddylai'r Awdurdod gyfyngu ar dwf twristiaeth.
· Heb feysydd carafanau, ni fyddai cymaint o atyniadau, oedd yn gyfraniad gwerthfawr i'r ardal o ran cyflogaeth a dod ag arian i mewn i'r ardal.  Roedd galluogi pobl i brynu carafanau hefyd yn helpu'r economi ac yn golygu nad yw’r stoc tai yn cael ei gymryd allan o'r hafaliad lleol.

· Roedd Mr Osborne yn gredwr mawr mewn cyflenwad a galw ac o’r farn na ddylai cynllunio ysgogi, na chreu rhwystr llwyr i ddatblygu. Mae cynllunio yn rhan o’r stori, ond nid y stori gyfan.  Defnyddiodd llety hunan-ddarpar fel enghraifft, oedd yn mynd yn erbyn cynaliadwyedd cymunedol.  Roedd ardaloedd wedi cael rhwydd hynt i fod yn drefi gwag y tu allan i'r tymor gwyliau.  Yn y cyfamser, ni allai'r bobl oedd eu hangen i weithio yn y busnes twristiaeth fforddio byw yn yr ardaloedd lle’r oedd eu hangen.

· Roedd Canllawiau Cynllunio Atodol y CDLl cyfredol ar golli gwestai yn arf pwysig.  Roedd angen gallu darparu ystod amrywiol o lety i gwmpasu’r holl ddisgwyliadau a chyllidebau, ac roedd y canllawiau yn ceisio atal colli llety gwestai heb yn gyntaf gyflwyno tystiolaeth nad oedd y busnes bellach yn hyfyw.

· Roedd angen bod yn arloesol, yn wahanol ac yn llewyrchus i ddiwallu disgwyliadau cwsmeriaid, ond roedd rhaid i’r cyfryw ddatblygiadau fod yn y lle iawn a’u gwneud mewn modd sensitif.

· Roedd ymgyrch posteri retro yr Awdurdod Parc Cenedlaethol yn wirioneddol gryf, ond roedd angen arwyddion ffyrdd i ategu’r posteri yn nodi bod pobl yn mynd i mewn i’r Parc Cenedlaethol neu’n gyrru drwy'r Parc.  Collwyd cyfle; dylai busnesau fod yn falch i ddweud eu bod wedi’u lleoli yn y Parc Cenedlaethol a dylent weiddi’n groch am y ffaith honno.

· Dylai'r brand Parc Cenedlaethol gael ei farchnata’n well, er y cydnabyddwyd nad oedd Cymru gyfan ychwaith yn cael ei marchnata’n dda.

· Dywedodd Mr Osborne fod gan ei westy ddau bwynt gwerthu unigryw - y bobl oedd yn gweithio ynddo a'r olygfa o’r gwesty.  Ychwanegodd na fyddai yno pe na bai am y Parc Cenedlaethol a mesurau rheoli gofalus yr Awdurdod ar ddatblygu.  Hefyd roedd arolygon rheolaidd o farn cwsmeriaid yn dangos bod 92% o'i gwsmeriaid yn dwlu ar y cynllun i gerddwyr rhwng muriau'r dref, a diolchodd i'r Awdurdod am ei weledigaeth yn gweithredu'r cynllun.

· Roedd gan dai fforddiadwy ran bwysig i'w chwarae, yn enwedig o safbwynt busnes.  Os na allai pobl fforddio byw yn y Parc Cenedlaethol, ni allent weithio ynddo chwaith.  Roedd y ddau ddyn busnes hefyd yn gweld prinder sgiliau yn yr ardal unwaith eto, a mwy a mwy o bobl o wledydd eraill yn gweithio yn y diwydiant twristiaeth.

· Roedd ffyniant busnesau yn gwbl hanfodol; roedd tri maes i gynaliadwyedd - amgylchedd, cymdeithasol a busnes/economi.

· Roedd arwyddion bod adferiad yn yr economi i’w gweld yn raddol bach yn Sir Benfro.

d)
Ms B Prickett a Ms A Grimes, Fforwm Busnes Solfach, a Mr T Baron a Mr N Blockley, Ffederasiwn y Busnesau Bach 
Dywedodd Ms Prickett ei bod yn berchen ar fusnes yn Solfach isaf, Window on Wales, oedd yn cyflogi pymtheg o staff gydol y flwyddyn.  Hefyd hi oedd Cadeirydd Fforwm Busnes Solfach, oedd â hanner cant o aelodau sy'n gysylltiedig â chwe deg dau o fusnesau yn yr ardal.  Roedd y Fforwm yn ymwybodol o ba mor bwysig oedd twristiaeth gan ei fod yn cael effaith ar y pentref cyfan.  Ychwanegodd bod y Fforwm mewn cysylltiad cyson â Grŵp Penrhyn Dewi.
Cyflwynodd Ms Grimes ei hun fel Ysgrifennydd Fforwm Busnes Solfach.  Hefyd hi oedd perchennog Melin Wlân Solfach, sef yr hynaf yn Sir Benfro ac oedd wedi gweithio'n ddi-dor gydol yr adeg.  Roedd y Felin ar agor drwy’r flwyddyn ac yn cyflogi saith o weithwyr llawn amser/rhan-amser. Roedd 17,000 o bobl wedi ymweld â’i busnes.  Roedd yn aelod o'r ymgyrch dros ddefnyddio gwlân ac roedd wedi’i dewis yn un o hanner cant o gyfranogwyr mewn digwyddiad yn Eglwys Gadeiriol Suffolk y llynedd.
Dywedodd Mr Blockley bod y Ffederasiwn Busnesau Bach (FSB) yn cynnwys tri deg tri rhanbarth a 188 o ganghennau, sy’n gofalu am rhyw 200,000 o aelodau ledled y DU.  Roedd 7,500 o aelodau ar draws rhanbarth De Cymru, yr oedd ef yn gyfrifol amdanynt, gyda 630 o aelodau yng nghangen Sir Benfro, yr oedd Mr Baron yn Gadeirydd arni.  Roedd y rhan fwyaf o'r aelodau yn ymwneud â’r diwydiant twristiaeth.

Aeth Mr Baron rhagddo i ddweud bod gan y Ffederasiwn Busnesau Bach rwydwaith gref ar draws Cymru.  Nid rhanbarth o’r DU oedd FSB Cymru, ond ardal wedi'i datganoli.  Roedd gan y rhanbarth ei uned bolisi ei hun ac roedd yn lobïo Llywodraeth Cymru yng Nghaerdydd.  Y rheswm am hyn oedd y ffaith bod yr amgylchedd yng Nghymru yn wahanol i weddill y DU.  Roedd cyflogaeth mewn busnesau bach a chanolig eu maint yn uwch yng Nghymru (62% o'i gymharu â llai na 59% yn Lloegr).

Ychwanegodd bod y Ffederasiwn Busnesau Bach yn cymryd diddordeb mawr iawn ym mhopeth sy’n effeithio ar dwf busnesau bach a chanolig, a’r rheswm am hynny oedd bod y rhan fwyaf o fusnesau bach a chanolig yng Nghymru yn allanoli busnes i bobl eraill.  Fel enghraifft, dywedodd ei fod yn berchen ar safle carafanau lle mae'r adeiladwr lleol yn treulio traean o'i amser yn gwneud gwaith cynnal a chadw.  Mae amgylchedd sy'n annog twf bach yn fwy cynaliadwy na phurfa olew sydd, er yn cyflogi cannoedd o bobl, yn colli’r swyddi hynny pe byddai'n methu.

Aeth Mr Blockley rhagddo i ddweud bod y Ffederasiwn Busnesau Bach yn gorff a arweinir gan yr aelodau.  Fel arfer, byddai’r aelodau yn codi themâu / materion cyffredin, a byddai’r Ffederasiwn yn lobïo ar eu rhan.  Aeth ymlaen i ddweud ei fod wedi ymgynghori â Chadeirydd y Ffederasiwn yng ngogledd Cymru er mwyn rhoi safbwynt y ddwy ardal oedd yn rhan o'r broses adolygu i’r Pwyllgor.  Hefyd cyfeiriodd y Pwyllgor at ddogfen a gyhoeddwyd yn ddiweddar Ffederasiwn Busnesau Bach Cymru: Cynllunio yn y Parciau Cenedlaethol y barnai fyddai o ddiddordeb i'r Pwyllgor.
Mewn sesiwn holi ar y cyd, codwyd y pwyntiau canlynol:

· Roedd pwyslais yr Awdurdod yn fwy ar gadwraeth nag ar ddatblygu economaidd.

· Roedd uned bolisi FSB Cymru wedi cynnal cyfarfodydd gyda Gweinidogion Cymru a chyflwyno argymhelliad bod pwerau cynllunio yn cael eu tynnu oddi ar Awdurdodau'r Parciau Cenedlaethol a’u rhoi i'r awdurdodau lleol perthynol.  Pe bai hynny'n digwydd fodd bynnag, byddai’n rhaid cael cysylltiad agos rhwng Awdurdodau'r Parciau Cenedlaethol a'r awdurdodau lleol, a'i gwneud yn statudol i ymgynghori â’r Parciau Cenedlaethol ar geisiadau cynllunio.

· Dylai Awdurdodau Parciau Cenedlaethol ac Ardaloedd o Harddwch Naturiol Eithriadol weithio'n agosach gydag awdurdodau lleol i hyrwyddo datblygu economaidd.

· Holodd Fforwm Busnes Solfach ai eu cyfrifoldeb hwy oedd mynd at yr Awdurdod.  Roedd y Fforwm o'r farn y gallai'r Parcmyn lleol ymweld â busnesau lleol o bryd i'w gilydd er mwyn meithrin perthynas waith.

· Roedd Aelodau’r Awdurdod yn "bobl ddi-wyneb", ac mai negyddol yn bennaf yw’r rhyngweithio rhyngddynt a busnesau.  Y Parcmyn oedd wyneb y Parc Cenedlaethol i’r rhan fwyaf o bobl.

· Roedd y Parc Cenedlaethol yn atyniad enfawr i dwristiaid, ond roedd hefyd yn Barc lle mae pobl yn byw ac yn gweithio.

· Petai Awdurdodau'r Parciau Cenedlaethol yn fwy rhagweithiol, ni fyddai angen iddynt fynd at fusnesau yn y modd hwn i ofyn beth oedd eu barn.  Dylai fod ymgynghori rheolaidd rhyngom.

· Roedd yr hyn y mae’r Parc Cenedlaethol yn ei gynrychioli yn dda ar y cyfan, ac roedd yr hyn y mae’r Parc yn anelu ato yn dda, ond mae’n rhaid i bobl fyw a gweithio yn y Parc.  Y farn gyffredinol oedd mai gwell gan yr Awdurdod Parc Cenedlaethol fyddai petai neb yn byw yn y Parc.

· Roedd gan Awdurdodau Parciau Cenedlaethol yr Alban economi fel un o’r prif ddibenion, gyda phwysau cyfartal i bob un o’r dibenion, a ystyriwyd yn fantais.  Os nad oedd yr economi yn ffyniannus, ble fyddai twristiaid yn bwyta, yn cysgu, ac ati?

· Roedd y mwyafrif o bobl angen y Parc Cenedlaethol, ond roedd angen rhyngweithio rhwng y cymunedau a’r Awdurdod Parc Cenedlaethol.

· Roedd mantais amlwg i frand y Parc Cenedlaethol, a budd uniongyrchol o fodolaeth Llwybr yr Arfordir.

· Roedd rhaid i gymunedau ddatblygu a pheidio cael eu rhewi mewn asbig, ond rhaid cael dealltwriaeth ar yr ochr gynllunio nad oedd rhaid i bethau aros yn ddigyfnewid.  Cydnabyddwyd y dylai datblygu fod mewn cytgord â dibenion yr Awdurdod Parc Cenedlaethol.

· Roedd difaterwch ynglŷn â chael Aelod yn gynrychiolydd ardal benodol o fewn y Parc Cenedlaethol gan fod Parcmyn eisoes "ar lawr gwlad"; mater oedd hyn o feithrin ymddiriedaeth a pherthynas rhwng busnesau a’r Awdurdod Parc Cenedlaethol.  Byddai cychwyn cynnal deialog yn help.
· Derbyniwyd nad oedd y ffordd yn Niwgwl yn rhan o gylch gwaith yr Awdurdod Parc Cenedlaethol, ond tynnwyd sylw at y ffaith na fyddai twristiaeth yng ngogledd y Parc Cenedlaethol yn goroesi petai’r ffordd yn cael ei chau.

· Byddai unrhyw beth y gellid ei wneud i ymestyn y tymor twristiaeth yn beth da.  Roedd misoedd y gaeaf yn dawel iawn ac roedd rhaid i fusnesau ddibynnu ar dymor yr haf.  Dylid gwneud mwy o'r ffaith bod Sir Benfro ar agor gydol y flwyddyn.  Roedd gwefan yr Awdurdod Parc Cenedlaethol a'r cylchgrawn Coast to Coast yn fantais fawr yn hynny o beth.

· Roedd angen edrych ar y seilwaith, yn enwedig band eang.

e)
Gary Meopham, Swyddog Ystadau, Awdurdod Parc Cenedlaethol Arfordir Penfro 
Croesawodd y Pwyllgor Mr Meopham yn ôl i'r cyfarfod i roi tystiolaeth i'r Aelodau.  Codwyd y materion canlynol:

· Roedd yn bwysig bod yn rhagweithiol, a cheisio gwneud cymaint ag y bo modd gyda sefydliadau eraill a thrwy’r sefydliadau hynny, megis gosod llinellau trydan dan ddaear ym Mhen Strwmbwl ac ardaloedd eraill yn y Parc Cenedlaethol.

· Weithiau roedd disgwyliadau afresymol o'r hyn y gallai'r Awdurdod ei wneud.

· Roedd yna adegau pan na ellid gwneud pethau gan y gallai hynny osod cynsail neu beidio â chyd-fynd â dibenion y Parc Cenedlaethol.

· Nid oedd unrhyw ardaloedd o dir ym meddiant Awdurdod Parc Cenedlaethol Arfordir Penfro y gellid eu datblygu petai sefydliad arall â diddordeb yn eu cymryd ymlaen.

· Y sefydliadau hynny sy’n cymryd risg sydd wedi sbarduno’r economi; roeddent yn feiddgar ac yn ariannog.  Gallai'r Awdurdod weithio gyda sefydliadau eraill yn hyn o beth, ond byddai'n rhaid i unrhyw benderfyniadau gymryd dibenion y Parc Cenedlaethol i ystyriaeth.

· Roedd angen i’r Aelodau gymryd agwedd gadarnach at y portffolio eiddo. 
Diolchwyd i bawb a gyflwynodd dystiolaeth yn y cyfarfod am eu cyfraniadau ac fe'u hysbyswyd y byddai adroddiad ar yr holl broses craffu yn cael ei gyhoeddi maes o law.  Byddai unrhyw argymhellion yn yr adroddiad hwn yn cael eu cyflwyno i'r gwahanol Awdurdodau Parciau Cenedlaethol i'w hystyried.

